
Skets

In die Onse Vader gebed leer Jesus ons om te bid: “Laat U wil geskied, soos in die hemel net so ook op die aarde.”  Hierdie bede het ingrypende implikasies vir ons lewens.

Implikasie 1:  God se wil vir ons lewe is dikwels anders as ons wil/ons eiewil is baie gevaarlik.

Elkeen van ons het planne vir ons lewens (dikwels het ons ook sommer planne vir die mense rondom ons).  Hierdie planne vir ons lewens word ook  genoem ons eiewil – dit wat ons wil.  God het egter ook planne vir ons lewens. God se wil is egter dikwels anders as ons wil. Ons wil is deur die sondeval versteur.

Implikasie 2: Ons moet doelbewus aan God se wil onderwerp

In Efesiërs 5:10 kom die opdrag tot ons om doelbewus ondersoek in te stel na wat die wil van die Here vir ons lewens is.  As ons nie weet wat die wil van die Here is nie, kan ons nie aan God se wil onderwerp nie.  Die wil van die Here is daardie dinge wat ons doen wat vir die Here aanneemlik is en waarvan Hy hou.  

Maak daarseker dat jou eiewil in neutraal is wanneer jy bid, sodat God jou in rat kan kry!

Implikasie 3: God se wil gee doel aan ons lewens.

Iemand wat hom-/haarself aan God se wil onderwerp, moet dit doen op elke terrein van sy/haar lewe.  So 'n persoon straal volgens Efesiërs 5 God se lig uit sy/haar lewe.  So 'n persoon in bruikbaar vir God.  

Vraag: hoe gewillig is jy om jou eiewil eenkant te plaas en te doen wat God wil hê jy moet doen (al is jy nie lus daarvoor nie)? Jou antwoord bepaal of jy 1) 'n ware kind van God, en 2) bruikbaar vir die Here is. 

Preek

Geliefdes in Ons Here Jesus Christus

Vanoggend gaan ons in die prediking aan 'n saak aandag gee waarmee elkeen van ons in ons lewens sukkel.  As ek as dominee oor hierdie saak 'n opmerking wil maak, dan wil ek sê dat hierdie saak die grond (of oorsaak) is vir 99% van al die probleme waarmee ons 

· en in die kerk van die Here 

· en in ons persoonlike geloofslewens 

mee worstel.  

Hierdie saak spreek ons Here Jesus aan wanneer Hy ons in die Onse Vader gebed leer om te bid: “Laat U wil geskied, soos in die hemel net so ook op die aarde.”

Gemeente, hierdie is eenvoudige woorde wat ons so maklik bid (ons bid hierdie woorde maklik soos 'n resitasie in amper in elke gebed), máár hoe dikwels dink ons na oor die ingrypende implikasies wat hierdie bede vir ons lewens inhou wanneer ons hierdie bede bid!    

Kom ons luister in hierdie preek na drie implikasies wat hierdie woorde vir ons lewens inhou.

Die eerste implikasie wat hierdie woorde inhou is die volgende:

Ons eiewil is baie gevaarlik!

Wanneer ek praat van “eiewil”, dan verwys ek na daardie geneigdheid wat elkeen van ons het om te wil dat 

· dinge gebeur soos ons wil hê dit moet gebeur,  

· dat ander mense moet optree soos ons wil hê hulle moet optree

Sommige mense noem hierdie geneigheid die eie-ek.  Die eie-ek is daardie gerigtheid wat elkeen van ons op onsself het en waarbinne ekself die die persoon is waarom my wêreld draai.  Gebeur dinge nie soos ek wil hê dit moet gebeur nie, dan is ek bitter teleurstel, kwaad en sommer op die oorlogspad.

· Hoe dikwels sien ons nie hierdie verskynsel in die lewe daar buite nie – gebeur dinge nie soos iemand wil hê dit moet gebeur nie, dan word daardie persoon smoorkwaad.

· Ook in die kerk is ons nie met hierdie optrede onbekend nie.  

· Hoe dikwels het ons nie al geweldige onmin oor sake in die kerk beleef waaroor lidmate onderling verskil het nie – alles net omdat elkeen sy eie siening oor 'n saak het, en nie na ander gelowiges se standpunte ook wil luister nie.

· Af en toe kry gebeur dit selfs dat lidmate so kwaad is oor besluite en optrede in die kerk dat hulle sommer gemeenskap met die kerk opsê, sonder om werklik ondersoek in te stel of hulself nie dalk verkeerd is nie, en of die saak waaroor verskil word regtig so erg is!
· Seker die ergste uitwas van hierdie probleem kom in ons geloofslewens na vore – nie in ons verhouding en optrede teenoor ander gelowiges nie, maar in ons verhouding met die Here!  Vanweë ons gerigtheid op die eie-ek (dat ek altyd reg is en/of bevoordeel moet word) wil ons vir die Here sê wat Hy moet doen en hoe Hy moet optree! 

· Wie van ons bid nie soms baie selfsugtige gebede nie?

· Wie van ons bid nie soms dat die Here dinge moet doen soos ons wil hê Hy dinge moet doen nie?

Geliefdes, 

· waar kom hierdie selfgerigte geneigdheid van ons vandaan om altyd volgens ons eiewil te wil optree?  

· Waar kom hierdie eiewil vandaan dat alles altyd moet gebeur soos ons wil hê dit moet gebeur?

· Waar kom hierdie geneigdheid vandaan om ook in ons gebede aan die Here te wil voorskryf oor wat Hy moet doen?

Hierdie geneigdheid kom vandaan vanuit dit wat Paulus in Efesiërs 5:11 noem “die duisternis.” Hy sê immers:  “vroeër was julle die ene duisternis.”

Ja, vroeër (toe die gelowiges in Efese nog nie kinders van die Here was nie) het hulle in die duisternis geleef.  Om in die duisternis te leef, is om ver van die lig van die Here te leef.  

· Dit is om God se wil nie te ken nie, 

· net jou eiewil te ken, 

· en daarom net jou eiewil uit te leef.  

En die groot probleem van die duisternis is dat jou eiewil deur die sonde verdorwe is. Daarom dat jou eiewil net wil doen wat verkeerd is en jou sonde teen God net groter en groter bly maak.

Gemeente, kan jy nou sien hoekom ek sê dat ons eiewil baie gevaarlik is? Ons eiewil is aan die sonde onderworpe en lei ons daarom konsekwent op die verkeerde pad.

Nee, Paulus leer die gemeente in Efese (en ook vir ons as gemeente in Germiston) dat ons nou mense van die lig is.  Ons is nou kinders van God.  Ons  

· mag nie meer aan ons sondige menslike begeertes toegee nie, 

· ons moet ons eiewil eenkant laat!

Gemeente, om jou eiewil eenkant te laat en jou te skik volgens 'n ander wil as jou eie is nie maklik nie – dit is een van die moeilikste dinge wat 'n mens kan doen.  Ons kan amper sê dat dit 'n ingebore defek/fout in ons is dat ons net aan ons eiewil uiting wil gee en ons nie volgens 'n ander wil wil skik nie.  

Ons Here Jesus het geweet van hierdie inherente fout binne elkeen van ons, en daarom dat Hy in die derde bede van die Onse Vader ons leer om te bid: “Laat U wil geskied, soos in die hemel so ook op die aarde”.

Nou kom ons by die tweede implikasie wat hierdie bede vir ons lewe inhou. Die tweede implikasie is dat ons 

ons doelbewus aan God se wil moet onderwerp!

Broers en Susters, omdat ons eiewil vol duister sonde is, moet ons nou doelbewus daarna streef 

· om ons eiewil agter te laat 

· en in die lig van God se wil te leef.  

Dit beteken dat ons onsself doelbewus aan die wil van die Here moet onderwerp.  Paulus skryf hieroor in Efesiërs 5:10 “Vra julle voortdurend af of iets vir die Here aanneemlik is...” 

Kom ons kyk in bietjie meer besonderhede na hierdie sinnetjie:

Die 1953-Vertaling vertaal die woorde “vra julle voortdurend af” met die enkele woordjie “beproef”.  Die woordjie kan ook vertaal word met “eksamineer” of  “toets”.  Nou om iets te eksamineer, te toets of te beproef, is om vas te stel of dit wat geëksamineer, getoets of beproef word, aan gespesifiseerde vereistes voldoen.

Wat Efesiërs 5:10 ons dus beveel, is om vas te stel of dit wat ons wil aan 'n spesifieke vereiste voldoen.  En die vereiste waaraan voldoen moet word, is dat dit wat ons wil vir die Here aanneemlik moet wees!

Geliefdes, let op wat leer ons uit hierdie teks.  Ons leer dat ons nie altyd direk weet wat die wil van die Here is nie.  Ons moet eers ondersoek instel na wat God se wil is, sodat ons ons wil in lyn met sy wil kan kry, en so kan doen wat vir die Here aanneemlik is.

Hierdie saak is so belangrik dat ons Here Jesus ons in die modelgebed leer om ernstig tot die Here oor hierdie saak te bid.  Immers, wanneer jy opreg oor hierdie saak bid, dan doen jy 

· in die eerste plek selfondersoek.  

· Jy dink na oor dinge wat jy wil doen.  

· Jy dink na oor dinge wat jy beplan. 

· Jy dink ook na oor dinge wat jy wil hê moet gebeur.

· En dan in die tweede plek, stel jy vas of dit wat jy wil doen, beplan of wil hê moet gebeur, vir die Here aanneemlik is!

· Sou jy vasstel dat jou wil nie vir die Here aanneemlik is nie, dan moet jy in die derde plek 

· jou wil eenkant toe skuif, 

· jou gesindheid verander 

· en eerder (teen jou natuur in) doen wat die wil van die Here is.

Iemand het eenkeer hierdie waarheid met 'n pragtige beeld verduidelik.  Die persoon het gesê dat ons (wanneer ons begin bid) moet sorg dat ons eiewil in neutraal is.  Jy eiewil moet in neutraal wees, sodat God jou in rat kan kry!

Broer en Suster, kan jy nou sien waarom jy nie net die bede “laat u wil geskied” soos 'n resitasie kan bid nie.  Wanneer jy hierdie woorde bid, vra jy die Here om jou te help om jou wil in lyn met sy wil te bring.   En om dit reg te kry is nie maklik nie. 

· Dit vra harde werk.  

· Dit vra indringende selfondersoek in jou lewe.

· Dit vra ondersoek in die Bybel om God se wil te bepaal. 

· Dit vra meelewing met ander gelowiges, sodat hulle jou God se wil kan leer. 

· Dit vra selfverloëning om jou wil eenkant te laat en eerder te doen wat God wil hê jy moet doen!

Ja, Geliefdes, om eerlik te bid “laat u wil geskied” is nie maklik nie! Inteendeel, dit is bitter moeilik.  Maar tog, die derde implikasie van hierdie bede vir ons lewe is dat 

hierdie bede doel aan ons lewe gee!

Hierdie doel wat God se wil aan ons lewens gee, kan ons op verskillende maniere verduidelik.

· Een manier waarop ons dit kan verduidelik is om te verwys na die manier waarop Jesus ons leer om die derde bede te bid.  Ons moet bid “laat u wil geskied, in die hemel net so ook op die aarde.”

Wanneer ons so bid, dan vra ons die Here om ons (met ons veranderde wil) so te gebruik dat ons hier op aarde al kan optree asof ons in die hemel is.  

· Ons help dan deur ons optrede om nou al die koninkryk van God hier op aarde te laat kom, 

· 'n Tweede manier waarop ons kan insien dat hierdie bede doel aan ons lewens gee, is deur te kyk na die konteks waarbinne Efesiërs 5:10 gegee is.

Teenoor om soos mense van die duisternis te leef, leef ons soos mense van die lig wanneer ons God se wil in ons lewens uitleef.  

· Ander mense kan God deur ons optrede leer ken en 

· sodoende werk ons ook mee dat God se koninkryk nou hier op aarde kom, en die Here se Naam geheilig word.

· Die derde manier waarop ons kan insien dat die derde bede doel aan ons lewens gee, is deur te kyk na wat die verklaring van die Heidelbergse Kategismus ons hieroor leer.

In die Heidelbergse Kategismus staan daar dat ons deur hierdie bede die Here bid om ons elkeen gewillig te maak om in ons amp en beroep God se wil so getrou uit te voer as wat die engele in die hemel God se wil uitvoer.

· Wanneer hier verwys word na ons beroep, dan word verwys na dit wat ons elke dag vir 'n lewe doen, met ander woorde jou werk wat jy elke dag in die wêreld daarbuite verrig.  

· Wanneer hier verwys word na amp, dan word verwys na jou besondere taak as gelowige wat jy as gelowige binne en buite die kerk verrig.  Hier word nie net met dominees en ouderinge en diakens gepraat nie.  Hier word met elke kind van die Here gepraat, want elke kind van die Here staan in die amp van gelowige.

Gemeente, wanneer ons in ons beroepe, en in ons besondere dienswerk as kinders van die Here ons eiewil eenkant laat en die wil van die Here doen, dan kry ons lewens sin en rigting.  Dan kom ons agter hoe bruikbaar ons vir die Here is.  En dan kan ons werklikwaar meewerk om God se koninkryk te laat kom en God se Naam te verheerlik!

Aansporing

Broer en Suster, hoe gewillig is jy om jou eiewil eenkant te plaas en te doen wat God wil hê jy moet doen (al is jy nie lus daarvoor nie)? 

Dink mooi voor jy antwoord – dit is maklik om te praat maar moeilik om te doen!
Weet egter, wanneer jy opreg probeer om jou eiewil eenkant te laat en God se wil na te streef, kry jy 

· sekerheid dat jy 'n kind van God is, 

· en is jy waarlik bruikbaar vir die Here!

Wat kan heerliker wees as hierdie wete

AMEN

